Ысын бөйөклөктәр яуланалар

Оло йөрәк, изге эш менән

Башҡортостандың халыҡ яҙыусыһы 

Зәйнәб Биишеваның

 тыуыуына 105 йыл тулыуға арналған 

әҙәби журнал 

Маҡсат.

Башҡортостандың халыҡ яҙыусыһы  З. Биишеваның  тормошона һәм ижадына байҡау яһау, 

уның ижадының халыҡсанлығы, үҙенең оло йәнле, тырыш, илгә, ижадҡа тоғро шәхес булғанлығына төшөндөрөү,

 яҙыусы ижадына ҡарата ҡыҙыҡһыныу, Тыуған ергә, уның бөйөк кешеләренә ихтирам тәрбиәләү.

Йыһазландырыу. 

З. Биишеваның тормош һәм ижад юлына бағышланған әҙәби журнал, магнитофон, китаптар күргәҙмәһе.

Плакаттар:

Йәшәү бәхете – күңел сафлыҡта. 

Йәшәү бәхете – дуҫлыҡ, хаҡлыҡта.

Йәшәү бәхете – илең, халҡың өсөн

Хеҙмәт аша тыуған шатлыҡта.




З. Биишева

Зал байрамса биҙәлгән. Залдың һул яғында журнал. Ҡурай моңо яңғырай.

1 – се алып барыусы

Хәйерле көн һеҙгә, хәйерле көн,

2 – се алып барыусы

Хәйерле көн һеҙгә, һәр ваҡытта

Кеше булып ҡалған Кешеләр!

Һеҙҙең ҡулда барлыҡ ил яҙмышы

Һеҙгә таянып тора кешелек!

1 – се алып барыусы

 
Хәйерле көн, имен – аманлыҡта 

Гөрләп үтһен хеҙмәт йылығыҙ.

Һеҙҙең тырышлыҡтан ҡеүәт алып,

Балҡып торһон тыуған илебеҙ.

2 – се алып барыусы

 
Һеҙҙең иғтибарығыҙға башҡорт халҡының арҙаҡлы ҡыҙы, Башҡортостан Республикаһының тәүге халыҡ яҙыусыһы, Салауат Юлаев премияһы лауреаты Зәйнәб Абдулла ҡыҙы Биишеваның тормошо һәм ижадына арналған “Ысын бөйөклөктәр яуланалар оло йөрәк, изге эш менән ” исеме аҫтында әҙәби журнал тәҡдим итәбеҙ.

Беренсе бит “Йылдар, йылдар...”

1 – се алып барыусы

Йылдар, йылдар...

Аһ, ул яҡты йылдар,

Ҡабатланмаҫ яҡты йыр ғына;

Йөрәктәрҙә ҡара ҡайғы булып,

Тиртеп торған ҡанлы юл ғына...

“Бала саҡ... Фажиғәле тип әйтерлек ҡырыҫ та, әкиәт кеүек мауыҡтырғыс та, йыр һымаҡ моңло ла булды минең бала саҡ, - тип хәтерләй яҙыусы. Дөрөҫөн генә әйткәндә, мин бала сағымды иҫкә алырға һис тә яратмайым. Кемдең, һис юғы уйҙа ғына булһа ла, яҡтынан ҡараңғыға ҡайтҡыһы килһен?! “

2 – се алып барыусы

Зәйнәб Абдулла ҡыҙы Биишева 1908 йылдың 2 ғинуарында Башҡортостандың  Күгәрсен районы Туйымбәт ауылында тыуа. Әсәһе Фәғилә бик йәштән быуындар һыҙлауы менән яфалана. Зәйнәпкә ике йәштәр самаһы ваҡытта ул, имселәр һүҙенә ышанып, ҡан алдырған саҡта, бөтә тәне хәрәкәттән туҡтай. Шул хәлдә ул йыл ярым ҡуҙғала алмай ятҡандан һуң үлеп китә. Был ваҡытта Зәйнәпкә өс кенә йәш була.

1 – се алып барыусы

Атаһы Абдулла заманының иң алдынғы мәҙрәсәһендә уҡып сыҡҡан кеше булғанлыҡтан, халыҡты ағартыу юлында йөрөй. Ләкин йыш ҡына байҙар тарафынан ҡаршылыҡҡа осрай. Абдулланы ғәйепләп, мөлкәтен конфискациялап, йәшәгән еренән ҡыуалар. Яңғыҙ ата балалары менән Оло Эйек буйындағы Исем ауылына барып төпләнә. 1919 йылдың йәйендә Абдулла Туйымбәткә  уҡытыусы булып тәғәйенләнеп ҡайта. Ләкин уға уҡытыусы булырға ла, ғүмер буйына тыуған ауылына ҡайтыу теләгенә ирешергә лә тура килмәй. Ошо уҡ йылдың көҙөндә оҙаҡ ваҡыт һуҙылып килгән үпкә ауырыуы уны түшәккә йыға һәм оҙаҡламай алып та китә. Зәйнәб үкһеҙ етем ҡалып үгәй әсә менән йәшәргә мәжбүр була.

2 – се алып барыусы

Үгәй әсә эшкә уңған, йырға әүәҫ кеше булһа ла, балаларға ҡаты була. “Үҙе бер ҡасан да әсә булып ҡарамағанғалырмы, баланы ҡыҙғаныу, йәлләү тигәнде белмәй ине ул. Шулай ҙа, бик кескәйҙән эшкә, хеҙмәткә ғашиҡ була алыу тойғоһо тәрбиәләгәне өсөн, ул минең йөрәктә ҙур хөрмәт менән һаҡлана. Уның кеүек эш оҫтаһын, эшкә шиғри мөнәсәбәтле кешене күрмәй үҫеү минең өсөн бик ҙур рухи ярлылыҡ булыр ине... Өйҙә үгәй әсәйҙең ҡатылығы, урамға сыҡһаң “килмешәк”, “ерһеҙ” тип ситләтеүҙәр арҡаһындалыр инде, мин бик моңһоу һәм ҡырыҫ булып үҫтем”, - тип хәтерләй яҙыусы. 

1 – се уҡыусы “Ҡырыҫ булды...” шиғыры

2 – се уҡыусы “Йәшәһен атай - әсәйҙәр” йыры

1 – се алып барыусы

Мәктәп йылдары, унан һуң булған Ҡарауанһарайҙа белем алыу яҙыусы күңелендә яҡты хәтирәләр ҡалдыра.

Гөлдәр мәңгелеккә тамыр йәйҙе,

Көлә, йырлай ярһып үттеләр.

Аһ, ниңә һуң ул бәхетле көндәр

Шулай ярһып, ашығып үттеләр?!

Икенсе бит “Алтындарҙан ҡиммәт әҫәрҙәрең

                        Һәр беребеҙ өсөн ҡоттор ул!”

2 – се алып барыусы

Сал тарихын яҙҙың быуаттың,

Мин инанам, матурлыҡҡа әйҙәп,

Быуындарҙан быуаттарға күсер

Гәүһәрҙәре һинең ижадтың!

1 – се алып барыусы

Алтындарҙан ҡиммәт әҫәрҙәрең

Һәр беребеҙ өсөн ҡоттор ул!

Һинең кеүек әҙибәләр хатта

Шәреҡ донъяһында юҡтыр ул!

2 – се алып барыусы

Ырымбурҙа уҡығанда Зәйнәб Биишева рус,татар, башҡорт әҙәбиәте классиктарының әҫәрҙәрен мауығып уҡый, үҙе лә тәү башлап ҡәләмен һынап ҡарай.

Зәйнәб Биишева – оҙайлы ижад юлы үткән, әҙәбиәттең бөтә тармаҡтарында ла эшләгән яҙыусы. Ҙур күләмле әҫәрҙәр ижад иткәнгә тиклем ул хикәйә, шиғырҙар, хикәйәт, драматик поэма, бер нисә пьеса яҙа, артабан повесть ижад итеүгә күсә. Шулай ҙа ул прозаик булараҡ киң танылыу таба. 

3 – сө уҡыусы

Батыр Вәлид “Һайрар ҡоштоң тынмаҫ моңомо ни...”

Уҡыусылар З. Биишеваның китаптарын сығара.

1942 – “Партизан малай” тигән тәүге китабы донъя күрә

1947 – “Йәнле хрефтәр” баҫтырыла

1954 – “Дуҫ булайыҡ” китабы сыға

1956 – “Ел, ел, арбам” баҫтырыла

1959 – “Кәмһетелгәндәр” романы донъя күрә

1965 – “Мөхәббәт һәм нәфрәт”
1968 – “Уяныу”

1974 – “Емеш”

1 – се алып барыусы

Был исемлекте бик оҙаҡ дауам итеп була. Хәҙер һеҙҙең иғтибарға балалар тарафынан яратып уҡылған “Дуҫ булайыҡ” әҫәренән өҙөк тәҡдим итәбеҙ.

(“Дуҫ булайыҡ”  әҫәренән күренеш сәхнәләштереү)

“Дуҫтар йыры” башҡарыла

Өсөнсө бит “Ижадығыҙ,

                        Шанлы ғүмерегеҙ – 

                        Тере һәйкәл гүзәл йәшәүгә.”

2 – се алып барыусы

Үҙе кеүек –

Бары көрәш юлын

Һайлаған күп Емеш, Байрастар

Үткәндә лә заман һынауҙарын

Маҡсатынан һис тә таймаҫтар!

1 – се алып барыусы

Ниндәй генә һүҙҙәр эҙләһәм дә

Әҙҙер һеҙгә - оло әсәгә.

Ижадығыҙ,

Шанлы ғүмерегеҙ – 

Тере һәйкәл гүзәл йәшәүгә.

2 – се алып барыусы

Зәйнәб Биишева –башҡорт ҡатын – ҡыҙҙарынан беренсе булып шиғыр китаптарын донъяға сығарған, беренсе булып драма әҫәрҙәре яҙған, киң ҡоласлы, тәрән йөкмәткеле романдарҙан торған беренсе башҡорт трилогияһы ижад иткән ҙур һүҙ оҫтаһы.

1 – се алып барыусы

Ижад итеү өсөн тулы мөмкинселек тыуҙырыусы яҡын кешеләре: тормош иптәше Ғәзиз Әминев, йорт эштәрендә ярҙамлашыусы бер туған апаһы Хафаза Биишева, улдары Тельман, Юлай, Дарвин уға һәр ваҡыт дәрт, көс өҫтәп тора. Зәйнәб Биишеваның әҫәрҙәрен балалар ҙа, йәштәр ҙә, өлкәндәр ҙә йотлоғоп уҡый. 

2 – се алып барыусы

Уның ижады иғтибарһыҙ ҡалмай:  Зәйнәб Биишева  өс тапҡыр “Почет билдәһе” ордены менән бүләкләнә, “Нәҙер” драмаһы өсөн Өсөнсө Бөтә Рәсәй драматургия фестивалендә беренсе дәрәжә диплом ала, “Уяныу” романы өсөн Салауат Юлаев Премияһы бирелә, 1990 йылда “Башҡортостандың халыҡ яҙыусыһы “ тигән оло исемгә лайыҡ була.

1 – се алып барыусы

Тормош үҙ яйы менән аға бара. Тик ҡайғы ла урап үтмәй яҙыусыны: 1977 йылда уның тормош иптәше донъя ҡуя. Был хәлдән һуң Зәйнәб Биишева бик болоҡһой һәм күп шиғырҙарын уға бағышлай. Ошо ваҡытта “Миләш” шиғыры яҙыла, хәҙер ул көйгә һалынған.

Йыр “Миләш” 

Дүртенсе бит “Ул халҡының күңелендә

                           Үҙ – үҙенә һәйкәл ҡуйҙы”

2 – се алып барыусы

Әҙибәнең исемен мәңгеләштереү эше 1997 йылдың 26 авгусында сығарылған ҡарар нигеҙендә башҡарыла.

4 – се уҡыусы И. Кинйәбулатов “Ҡанат ҡуйыр” шиғыры

1 – се алып барыусы

Зәйнәб Биишеваның тыуған районының үҙәге Мораҡта мәктәп, урам уның исемен йөрөтә.

Тыуған ауылында йорт – музейы ойошторолған, БР президенты указы менән быйыл әҙибәнең юбилеена уны реконструкциялау планлаштырылған.

Күптән түгел Башҡортостан китап нәшриәтенә  Зәйнәб Биишева исеме бирелде.

2 – се алып барыусы

Яҙыусы тураһындағы иҫтәлектәр ҙә уға ҡарата мөхәббәт, оло ихтирам, һоҡланыу хисе менән һуғарылған.

5 – се уҡыусы А. Игебаев “Һин илаһи талант эйәһе” шиғыры

1 – се алып барыусы

Зәйнәб Биишева – оло йөрәкле, киң күңелле,дуҫтарға һәр ваҡыт асыҡ кеше була. Дуҫтар һайларға уға йәш араһы, ҡараштар һәм милләт төрлөлөгө лә ҡамасауламай.

6 – сы уҡыусы Е. Вечтомова “Шыршы һәм ҡайын” шиғыры

Дуҫлыҡ бейеүе

Бишенсе бит

Редактор

ҺӨЙӨНСӨ!

Бөйөк әҙибә хаҡында иҫтәлектәр китабы сыҡты

Ошо көндәрҙә Зәйнәб Биишева исемендәге “Китап” нәшриәтендә Башҡортостандың халыҡ яҙыусыһы Зәйнәб Биишеваның тыуыуына 100 йыл тулыу уңайынан “Халыҡ яҙыусыһы Зәйнәб Биишева” исемле китап донъя күрҙе. Әҙиптәр Ирек Кинйәбулатов, Ғәлим Хисамов төҙөгән баҫмала “Замандаштар һүҙе”, “Онотолмаҫ иҫтәлектәр”, “Бағышлауҙар” рубрикаларында яҙыусыларҙың, әҙибәнең яҡташтарының, йәш быуындың мәҡәләләре, хәтирәләре, шиғырҙары бирелгән.

Китапта шулай уҡ Зәйнәб Биишева исемендәге премия лауреаттары, әҙибәнең биографияһына бәйле документтар урын алған. Фоторәсемдәр менән байытылған йыйынтыҡ – яҙыусының ижады, йәшәйеше менән ҡыҙыҡһыныусылар өсөн ҙур бүләк.

Журналыбыҙҙың һуңғы битендә уҡыусыларыбыҙ өсөн яҙыусының тормошо һәм ижады буйынса кроссворд тәҡдим итәбеҙ. 

Зәйнәб Биишева - үҙ иленең тоғро гражданины, үҙенең ижадында ерен, халҡын данлап туймаған шәхес. Ул үҙенең бер иҫтәлегендә былай тип яҙа: “Бөтә булған көсөмдө, һәләтемде, йөрәк йылымды уға(Ватанға) тик уға ғына, һибә  итергә тырыштым. Ил өсөн, халыҡ өсөн намыҫлы хеҙмәт – минең иң ҙур бәхетем булды.” 


Ниндәй тәрән мәғәнәле һүҙҙәр! Ысынлап та, күренекле яҙыусы, һоҡланғыс кеше Зәйнәб Биишеваның бөтә тормошо, ижади эшмәкәрлеге Тыуған илгә, халыҡҡа арымай – талмай хеҙмәт итеүҙең юғары өлгөһө ул.

7 – се уҡыусы Ә. Таһирова “Зәйнәб апайҙың әйткәне”

2 – се алып барыусы

Зәйнәб Биишеваның үҙенең шиғырындағыса:

Ысын бөйөклөктәр яуланалар

Оло йөрәк, изге эш менән.

Тормош төпкөлөнән, хеҙмәтсән халыҡ ҡатламдарынан сығып, һоҡланғыс ижад бөйөклөктәренә күтәрелгән Зәйнәб Биишева ысын – ысынлап халыҡ яҙыусыһы, үҙ иленең патриоты, илаһи талант эйәһе.

